
Che prodigio xè questo? in sta maniera

     Un pezzo de carnazza, un slambrichioto

     Che me serviva per pissar in tera

     In gringola se mete, in estro, in moto?

     E deventà serpente, e quasi fiera

     Me cambia de natura sui disdoto

     E più che me lo tasto el me dà suso

     El me fa colo, e par ch'el mostra el muso?

M'alo da star cussì? xelo un castigo?

     Xelo efeto de qualche strigheria?

     Come farogio a sconderme l'amigo

     Se el se me slonga ancora de sta sia?

     Ah povereto mì! che bruto intrigo?

     E pur dubio no gh'è... l'è roba mia

     L'è lù.... che quà no vien roba foresta

     Ma come mai?... me romperia la testa.

Sempre quieto l'è stà come una pua

     Contento de dormirme in patelon,

     Per cossa farme adesso sta cressua?

     De cambiarme cussì no gh'è rason,

     Donca s'el buta bave, e se el se mua

     Nasse da qualche mal l'operazion,

     Sbrisserò dal dotor.... con un mieto

     Ghe consegno a Caroba sto pacheto.

De sti pensieri fra la bogiaizza

     Col so negozio a l'aria el mio Tognazzo

     Per consultar el medico el se izza

     E ancora megio ghe dà suso el cazzo,

     Tavanà dal contrasto e da la pizza

     El vol parar in cheba el so oselazzo,

     Ma co le braghe basse no gh'è verso,

     Ghe ne vien fora un quarto dal traverso.

